
Mahodara Stuti Naradamunikrita

నారదమునికృతా మహోదరస్తుతిః

॥ శ్రీగణేశాయ  నమః ॥
దేవర్షయ  ఊచుః ।
నమస్తే గణనాథాయ మహోదరస్వరూపిణే ।
అనాథాయ చ నాథాయ సర్వేషాం తే నమో నమః ॥ ౨౬॥
అనాదిసిద్ధినాథాయ  బుద్ధినాథాయ  ఢుణ్ఢయే  ।
హేరమ్బాయ స్వభక్తేభ్యః సర్వదాయ నమో నమః ॥ ౨౭॥
చతుర్బాహుధరాయైవ  శూర్పకర్ణాయ  తే నమః ।
లమ్బోదరాయ విఘ్నేశ విఘ్నవారణ తే నమః ॥ ౨౮॥
గజాననాయ దేవాయాఽఖువాహాయ మహాత్మనే ।
శేషనాభిస్థితాయైవైకదన్తాయ    నమో నమః ॥ ౨౯॥
మహాగణపతే తుభ్యం సర్వకారణకారణ ।
భక్తవాఞ్ఛావిధాతానాం హరాయ తు నమో నమః ॥ ౩౦॥
మాయాశ్రయాయ మాయాయాధారకాయ మహాభుజ ।
అభక్తకామదహనరూపాయ చ నమో నమః ॥ ౩౧॥
యోగానాం పతయే తుభ్యం యోగదాత్రేఽవ్యయాయ  తే ।
స్వానన్దవాసినే  చైవ  యోగాకారాయ తే నమః ॥ ౩౨॥
సర్వేషాం జఠరేషు త్వం స్థిత్వా  భోగాన్ కరోషి వై ।
భోక్తా త్వదుదరే వై న కోఽపి తేన మహోదరః ॥ ౩౩॥
దేహదేహిసమాయోగే బోధబ్రహ్మణి  సంస్థితమ్  ।
కో జానాతి చ తం దేవం సోఽపి దర్శనతాం గతః ॥ ౩౪॥
భక్తవత్సలభావేన ప్రకటస్త్వం  సమాగతః ।
వయం తేన కృతార్థాశ్చ  దేవదేవేశ నిశ్చితమ్ ॥ ౩౫॥
వయం ధన్యా యతో దృష్టః  సర్వోదరవిలాసకృత్ ।
మహోదరః ప్రసన్నాత్మా  సాక్షాద్బ్రహ్మపతిః ప్రభుః  ॥ ౩౬॥
కిం స్తౌమి త్వాం గణాధీశ వేదాదీనాం తథోదరే ।
సంస్థితం  ప్రణమామస్తం  యోగగమ్యం సనాతనమ్ ॥ ౩౭॥

1

రవిరువాచ ।
ఏవం స్తుతిం సమాకర్ణ్య  ప్రణయేన  సుతోషితః ।
జగాద తాన్ గణేశానో భక్తిభావనియన్త్రితః  ॥ ౩౮॥
(ఫలశ్రుతిః )
మహోదర ఉవాచ ।
వృణుధ్వం సర్వదేవేశా మునయశ్చ యథేప్సితమ్ ।
దాస్యామి సకలం తద్వో భక్త్యా స్తోత్రేణ  తోషితః ॥ ౩౯॥
భవత్కృతమిదం స్తోత్రం  భవేన్ మత్ప్రీతివర్ధనమ్  ।
పఠతాం శ‍ృణ్వతాం దేవాః సర్వసిద్ధిప్రదాయకమ్   ॥ ౪౦॥
ఇతి నారదమునికృతా మహోదరస్తుతిః సమ్పూర్ణా ॥
- ॥ ముద్గలపురాణం  తృతీయః ఖణ్డః  । అధ్యాయః ౮ । ౩.౮। ౨౬-౪౦॥
- .. mudgalapurANaM tRRitIyaH khaNDaH . adhyAyaH 8 . 3.8. 26-40..

